
PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী                                                                                                   নম্বর :  ৩৭৬৬
মমেক হাসপাতালে অদ্যাবধি ৫ হাজার ৩২০ সিলিন্ডার অক্সিজেন প্রদান করেছেন সংস্কৃতি প্রতিমন্ত্রী

ময়মনসিংহ, ২৬ শ্রাবণ (১০ আগস্ট) :  

ময়মনসিংহ মেডিকেল কলেজ (মমেক) হাসপাতালের করোনা রোগীদের জরুরি চিকিৎসা সেবার সুবিধার্থে আজ পর্যন্ত ব্যক্তিগত উদ্যোগে ৫ হাজার ৩২০ সিলিন্ডার অক্সিজেন প্রদান করেছেন সংস্কৃতি প্রতিমন্ত্রী কে এম খালিদ।


মমেক হাসপাতালে আগামীকাল (১১ আগস্ট) সরবরাহের জন্য অন্যান্য দিনের ন্যায় আজও অক্সিজেন সিলিন্ডার রিফিলের কাজ চলমান রয়েছে।


উল্লেখ্য, করোনা রোগীদের জন্য প্রতিমন্ত্রীর এ মানবিক সহায়তা কার্যক্রম মহামারি শেষ না হওয়া পর্যন্ত অব্যাহত থাকবে। 

#

ফয়সল/নাইচ/রফিকুল/আব্বাস/২০২১/২১৩৮ ঘণ্টা
তথ্যবিবরণী                                                                                                   নম্বর :  ৩৭৬৫
প্রধানমন্ত্রীর বিশেষ সহকারীর পিতার মৃত্যুতে তথ্য ও সম্প্রচার প্রতিমন্ত্রীর শোক

ঢাকা, ২৬ শ্রাবণ (১০ আগস্ট) :  

প্রধানমন্ত্রীর বিশেষ সহকারী শাহ্‌ আলী ফারহাদের বাবা অবসরপ্রাপ্ত অতিরিক্ত সচিব ফরহাদ হোসেন মাক্করের মৃত্যুতে গভীর শোক ও আন্তরিক দুঃখ প্রকাশ করেছেন তথ্য ও সম্প্রচার প্রতিমন্ত্রী ডা. মো. মুরাদ হাসান । 


এক শোকবার্তায় প্রতিমন্ত্রী মরহুমের বিদেহী আত্মার মাগফেরাত কামনা করেন এবং তাঁর শোকসন্তপ্ত পরিবারের সদস্যদের প্রতি গভীর সমবেদনা জানান। 


প্রতিমন্ত্রী বলেন, ফরহাদ হোসেন মাক্করের মতো আন্তরিক, মহানুভব ও বন্ধুবৎসল মানুষ সত্যিই বিরল। তাঁর মমতা ও আতিথেয়তা তাঁকে সবার মাঝে বাঁচিয়ে রাখবে।


প্রসঙ্গত মরহুম ফরহাদ হোসেন মাক্কর আজ বিকেল ৫ টায় ঢাকার একটি হাসপাতালে ইন্তেকাল করেন।
#

মাহবুবুর/নাইচ/রফিকুল/আব্বাস/২০২১/২০৫৫ ঘণ্টা
তথ্যবিবরণী                                                                                                  নম্বর :  ৩৭৬৪
কুমিল্লায় করোনায় কর্মহীনদের মাঝে জেলা প্রশাসনের ত্রাণ বিতরণ

ঢাকা, ২৬ শ্রাবণ (১০ আগস্ট) :  


কুমিল্লা জেলা প্রশাসনের উদ্যোগে আজ জেলা প্রশাসকের কার্যালয়ে করোনায় কর্মহীন ৯৫টি অসহায় ও দরিদ্র পরিবারের মাঝে ত্রাণ বিতরণ করেন জেলা প্রশাসক মোহাম্মদ কামরুল হাসান। ত্রাণসামগ্রী হিসেবে প্রতি প্যাকেটে ছিল চাল, ডাল, আলু, লবণ, তেলসহ সর্বমোট ১১কেজি খাদ্যদ্রব্য। 


এছাড়া কুমিল্লা জেলার বিভিন্ন উপজেলায় সংশ্লিষ্ট উপজেলা নির্বাহী অফিসারের মাধ্যমে অনুরূপ ৪২টি প্যাকেটসহ জেলায় সর্বমোট ১৩৭টি অসহায় পরিবারের মাঝে ১৩৭ প্যাকেট ত্রাণসামগ্রী বিতরণ করা হয়।


কুমিল্লা জেলা করোনা প্রতিরোধ সেল সূত্রে এসব তথ্য জানা গেছে। 

#
ফয়সল/নাইচ/রফিকুল/আব্বাস/২০২১/২০১৪ ঘণ্টা

তথ্যবিবরণী                                                                                                   নম্বর :  ৩৭৬৩
ঢাকা বিভাগের বিভিন্ন জেলায় ত্রাণ বিতরণ অব্যাহত

ঢাকা, ২৬ শ্রাবণ (১০ আগস্ট) :  

করোনা ভাইরাস মহামারি পরিস্থিতিতে  মানবিক সহায়তা হিসেবে  সরকারের পক্ষ হতে গতকাল ৯ আগস্ট ঢাকা বিভাগের বিভিন্ন জেলায় ত্রাণ সামগ্রী বিতরণ কার্যক্রম পরিচালিত হয়েছে।


নরসিংদী  জেলায় ত্রাণ হিসেবে  ১২৩.৫০০ মে.টন চাল এবং  ভিজিএফ কার্ডের ১৩৭৬.৫৯০ মে.টন চাল বিতরণ করা হয়। এছাড়া ৩৩৩ কলের মাধ্যমে ১০৬৬টি পরিবার ও ৫৩৩০ জনকে  আর্থিক সহায়তা প্রদান করা হয়। 


গোপালগঞ্জ জেলায় ত্রাণ হিসেবে  ১০ লাখ টাকা নগদ ১৮৯.৮৫০ মে.টন চাল বিতরণ করা হয়। এছাড়া ভিজিএফ কার্ডের মাধ্যমে, ৮৯৩.৬৩ মে.টন চাল বিতরণ করা হয়। ৩৩৩ কলের মাধ্যমে

১৮৬০ টি পরিবার এবং ৮৩৭০ জনের মধ্যে ত্রাণ সামগ্রী বিতরণ করা হয়। 


শরীয়তপুর জেলায় ৯৭৫ টি পরিবারের মাঝে ৯৭৫ প্যাকেট  ত্রাণ সামগ্রী  বিতরণ করা হয়। 


মুন্সিগঞ্জ  জেলায়  ত্রাণ হিসেবে নগদ ৮ লাখ টাকা এবং ৯৬.০০ মে.টন চাল, ভিজিএফ কার্ডের মাধ্যমে ৬২৩.১৫০মে. টন চাল এবং ৩৩৩ কলের মাধ্যমে ৫৮ টি পরিবার এবং ২৩২ জন লোককে আর্থিক সহায়তা প্রদান করা হয়।


কিশোরগঞ্জ জেলায় ত্রাণ হিসেবে ২৩ লাখ ২৫ হাজার টাকা নগদ এবং ৩২১০০০ মে. টন চাল বিতরণ করা হয়। এছাড়া ভিজিএফ কার্ডের মাধ্যমে ১১০০৩১০ মে. টন চাল বিতরণ করা হয়। ৩৩৩ কলের মাধ্যমে ৪৮২টি পরিবার ও ২৪১০ জনকে আর্থিক সহায়তা প্রদান করা হয়।


সংশ্লিষ্ট  জেলার  জেলা তথ্য অফিসসমূহ ঢাকা বিভাগীয়  তথ্য অফিসের মাধ্যমে  এসব তথ্য জানিয়েছে।
#

আনোয়ার/নাইচ/রফিকুল/আব্বাস/২০২১/২০১৪  ঘণ্টা

তথ্যবিবরণী                                                                                                 নম্বর :  ৩৭৬২
 

আগামীকাল থেকে স্বাস্থ্যবিধি মেনে এবং ধারণ ক্ষমতার  সমপরিমাণ যাত্রী নিয়ে নৌযান চলাচল করবে


ঢাকা, ২৬ শ্রাবণ (১০ আগস্ট) :  


আগামীকাল থেকে স্বাস্থ্যবিধি মেনে এবং ধারণ ক্ষমতার  সমপরিমাণ যাত্রী নিয়ে নৌযান চলাচল করবে।



বাংলাদেশ অভ্যন্তরীণ নৌপরিবহন কর্তৃপক্ষ (বিআইডব্লিউটিএ) আজ এ সংক্রান্ত এক আদেশ জারি করেছে। পরবর্তী নির্দেশ না দেয়া পর্যন্ত প্রত্যেক যাত্রীসহ সংশ্লিষ্ট সকলকে মাস্ক পরিধান এবং স্বাস্থ্য অধিদপ্তর কর্তৃক প্রণীত সকল স্বাস্থ্যবিধি মেনে এবং ধারণ ক্ষমতার  সমপরিমাণ যাত্রী নিয়ে নৌযান পরিচালনার জন্য সংশ্লিষ্টদের অনুরোধ জানিয়েছে বিআইডব্লিউটিএ।

#

 

জাহাঙ্গীর/নাইচ/রফিকুল/আব্বাস/২০২১/১৯৩০ ঘণ্টা

তথ্যবিবরণী                                                                                                 নম্বর :  ৩৭৬১
 

মহামারিতে সংস্কৃতি বিষয়ক মন্ত্রণালয় শিল্পীদের পাশে রয়েছে
                                                    ---কে এম খালিদ
ঢাকা, ২৬ শ্রাবণ (১০ আগস্ট) :  


সংস্কৃতি বিষয়ক প্রতিমন্ত্রী কে এম খালিদ বলেছেন, চলমান করোনা মহামারিতে সংস্কৃতি বিষয়ক মন্ত্রণালয় শিল্পী-সংস্কৃতিকর্মীদের পাশে রয়েছে। গতবছর মন্ত্রণালয় হতে করোনায় কর্মহীন সারা দেশের ১২ হাজারের অধিক সংস্কৃতিকর্মীকে আর্থিক সহায়তা প্রদান করা হয়েছে। চলতি বছরে এ পর্যন্ত ৬ হাজার শিল্পী ও সংস্কৃতিকর্মীকে সহায়তা দেয়া হয়েছে। শীঘ্রই আরো ২৩০০ জনকে মন্ত্রণালয় হতে আর্থিক সহযোগিতা প্রদান করা হবে। 


প্রতিমন্ত্রী আজ রাজধানীর উত্তরা কমিউনিটি সেন্টারে ঐতিহ্যবাহী সাংস্কৃতিক চর্চা কেন্দ্র গীতাঞ্জলি ললিতকলা একাডেমির আয়োজনে এবং দুর্যোগ ব্যবস্থাপনা ও ত্রাণ মন্ত্রণালয়ের পৃষ্ঠপোষকতায় করোনায় কর্মহীন ঢাকা মহানগর উত্তর জনপদের শতাধিক সংস্কৃতিকর্মীদের মাঝে প্রধানমন্ত্রীর উপহার সামগ্রী বিতরণ অনুষ্ঠানে প্রধান অতিথির বক্তৃতায় এসব কথা বলেন।

প্রধান অতিথি বলেন, গীতাঞ্জলি ললিতকলা একাডেমি করোনা মহামারিকালীন উত্তরা জনপদের সংস্কৃতিকর্মীদের তালিকা প্রণয়নপূর্বক তাদের মাঝে অদ্যাবধি ৩১ বার ভালোবাসার উপহারস্বরূপ খাদ্যসামগ্রী বিতরণ করেছে যা নিঃসন্দেহে প্রশংসার দাবি রাখে। প্রতিমন্ত্রী এসময় মন্ত্রণালয়ের পক্ষ হতে করোনায় কর্মহীন ঢাকার উত্তরা জনপদের ২০০ জন সংস্কৃতিকর্মীর জন্য ২,৫০০ টাকা হারে পাঁচ লাখ টাকা অনুদানের ঘোষণা দেন।

অনুষ্ঠানে বিশেষ অতিথি হিসাবে বক্তব্য রাখেন ঢাকা উত্তর সিটি কর্পোরেশনের ১ নং ওয়ার্ড কাউন্সিলর আফসার উদ্দিন খান, জোন-১ এর আঞ্চলিক নির্বাহী কর্মকর্তা মোঃ জুলকার নায়ন, বিশিষ্ট শিল্পপতি ও সমাজকর্মী আলাউদ্দিন আল সোহেল প্রমুখ। স্বাগত বক্তৃতা করেন গীতাঞ্জলি ললিতকলা একাডেমির প্রতিষ্ঠাতা পরিচালক ও উত্তরা আর্টিস্ট অ্যাসোসিয়েশনের প্রতিষ্ঠাতা মাহবুব আমিন মিঠু।
#

 

ফয়সল/নাইচ/রফিকুল/আব্বাস/২০২১/১৮৫৬ ঘণ্টা

তথ্যবিবরণী                                                                                                 নম্বর :  ৩৭৬০
 

কোভিড-১৯ সংক্রান্ত সর্বশেষ প্রতিবেদন
 

ঢাকা, ২৬ শ্রাবণ (১০ আগস্ট) :  
            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ৪৭ হাজার ৪২৪ জনের নমুনা পরীক্ষা করে ১১ হাজার ১৬৪ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৩ লাখ ৭৬ হাজার ৩২২ জন। 

 

            গত ২৪ ঘণ্টায় ২৬৪ জন-সহ এ পর্যন্ত ২৩ হাজার ১৬১ জন এ রোগে মৃত্যুবরণ করেছেন।

 

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১২ লাখ ৩৪ হাজার ৭৬২ জন।

 

#

 

ফেরদৌস/নাইচ/রফিকুল/আব্বাস/২০২১/১৮৩৯ ঘণ্টা
তথ্যবিবরণী                                                          

                             নম্বর : ৩৭৫৯ 

শ্রমিক কল্যাণ তহবিলে ইউনিলিভারের ৭ কোটি ১৮ লাখ টাকার চেক হস্তান্তর    
ঢাকা, ২৬ শ্রাবণ (১০ আগস্ট) : 


শ্রম ও কর্মসংস্থান মন্ত্রণালয়ের অধীন বাংলাদেশ শ্রমিক কল্যাণ ফাউন্ডেশন তহবিলে ইউনিলিভার বাংলাদেশ লিমিটেড তাদের গত অর্থবছরের লভ্যাংশের নিদিষ্ট অংশ প্রায় ৭ কোটি ১৮ লাখ টাকা জমা দিয়েছে।


আজ সচিবালয়ে শ্রম ও কর্মসংস্থান প্রতিমন্ত্রী বেগম মন্নুজান সুফিয়ানের হাতে ইউনিলিভার বাংলাদেশ লিমিটেডের কোম্পানি সচিব রাশেদুল কাইয়ূম, কর্পোরেট অ্যাফেয়ার্সের প্রধান শামীমা আক্তার এবং ইউনিলিভার কনজ্যুমান কেয়ার লিমিটেডের রেগুলেটরি অ্যাফেয়ার্সের প্রধান এবং কোম্পানি সচিব মোহাম্মদ নাহারুল মোল্লা ৭ কোটি ১৮ লাখ ৩৯ হাজার ১৪২ টাকার দু’টি চেক হস্তান্তর করেন। 

বাংলাদেশ শ্রম আইন অনুযায়ী দেশি-বিদেশি কোম্পানি/প্রতিষ্ঠানের বছর শেষে মোট লাভের ৫ ভাগের এক দশমাংশ শ্রম ও কর্মসংস্থান মন্ত্রণালয়ের অধীন বাংলাদেশ শ্রমিক কল্যাণ ফাউন্ডেশন তহবিলে জমা দেওয়ার বিধান রয়েছে। এপর্যন্ত দেশি-বিদেশি/বহুজাতিক মিলে ২০৭টি কোম্পানি/প্রতিষ্ঠান এতহবিলে নিয়মিত লভ্যাংশ জমা দিয়ে আসছে। আজ পর্যন্ত এই তহবিলে প্রায় ৫৬৫ কোটি টাকার ওপরে জমা হয়েছে। এই তহবিল থেকে প্রাতিষ্ঠানিক-অপ্রাতিষ্ঠানিক খাতের শ্রমিকদের কর্মস্থলে দুর্ঘটনাজনিত মৃত্যু, আহত, দুরারোগ্য ব্যাধিতে আক্রান্ত শ্রমিকের চিকিৎসা এবং তাদের মেধাবী সন্তানদের উচ্চ শিক্ষায় সহায়তা দেয়া হয়।


চেক হস্তান্তর অনুষ্ঠানে মন্ত্রণালয়ের সচিব (অতিরিক্ত দায়িত্ব) বেগম সাকিউন নাহার, বাংলাদেশ শ্রমিক কল্যাণ ফাউন্ডেশনের মহাপরিচালক (অতিরিক্ত সচিব) বেগম জেবুন্নেছা করিমসহ মন্ত্রণালয়ের অন্যান্য সংশ্লিষ্ট কর্মকর্তাগণ উপস্থিত ছিলেন।


উল্লেখ্য ইউনিলিভার বাংলাদেশ লিমিটেড (ইউবিএল) বাংলাদেশের সবচেয়ে বড় ভোগ্যপণ্য উৎপাদনকারী প্রতিষ্ঠান, যারা ৫৫ বছরেরও বেশি সময় ধরে এদেশে কার্যক্রম পরিচালনা করছে। অন্যদিকে ইউনিলিভার কনজ্যুমার কেয়ার লিমিটেড (ইউসিএল) বাংলাদেশে ইউনিলিভারের নতুন একটি ব্যবসা প্রতিষ্ঠান।

#

আকতারুল/নাইচ/রফিকুল/আব্বাস/২০২১/১৮৪২ ঘণ্টা

তথ্যবিবরণী                                                          

                             নম্বর : ৩৭৫৮ 

আওয়ামী লীগ ক্ষমতায় থাকলে কেউ না খেয়ে থাকবে না

                                      ---পানি সম্পদ প্রতিমন্ত্রী 

বরিশাল,, ২৬ শ্রাবণ (১০ আগস্ট) : 

'করোনা ভাইরাসসহ প্রাকৃতিক দুর্যোগ মোকাবিলা করতে হচ্ছে বাংলাদেশকে। প্রধানমন্ত্রীর আন্তরিক প্রচেষ্টায় দেশবাসীর জন্য টিকাদানের কার্যক্রম চলছে। লকডাউনে ক্ষতিগ্রস্তদের মাঝে দেয়া হয়েছে নগদ অর্থসহ খাদ্য সহযোগিতা। আওয়ামী লীগ ক্ষমতায় থাকলে কেউ না খেয়ে থাকবে না।'


আজ বরিশাল নগরীতে করোনা ভাইরাস সংক্রমণে কর্মহীন মানুষের মাঝে পানিসম্পদ প্রতিমন্ত্রীর পক্ষে উপহার সামগ্রী বিতরণের বিষয়ে জানতে চাইলে তিনি এসব কথা জানান। 


প্রধানমন্ত্রীর শুভেচ্ছা উপহার সামগ্রী বরিশাল জেলা আওয়ামী লীগের সহ-সভাপতি ও কর্নেল (অব.) জাহিদ ফারুকের পক্ষে মহানগর যুবলীগের যুগ্ম আহ্বায়ক আলহাজ মাহমুদুল হক খান মামুন ও ২০নং ওয়ার্ড কাউন্সিলর জিয়াউর রহমান বিপ্লব নগরীর ২০নং ওয়ার্ডের কর্মহীন মানুষের মাঝে বিতরণ করেন । উপহার সামগ্রীর ম‌ধ্যে রয়েছে পাঁচ কেজি চাল, দুই কেজি আলু, দুই কেজি পিঁয়াজ, দুই কে‌জি ডাল ও এক লিটার তৈল।


সংশ্লিষ্ট মতে, নগরীর ২০, ২২ ও ২৩নং ওয়ার্ডে কর্মহীন মানুষের মাঝে তিন হাজার উপহার সামগ্রী বিতরণ হয়েছে। বাকি ২৭টি ওয়ার্ডে পর্যায়ক্রমে দেওয়া হবে।


এ সময় উপস্থিত ছিলেন মহানগর আওয়ামী লীগের সাবেক সহ-সভাপতি মীর আমির উদ্দিন মোহন, সদর উপজেলা ভাইস চেয়ারম্যান মাহবুবুর রহমান মধু, ২৪নং ওয়ার্ডের সাবেক কাউন্সিলর সুলতান মাহামুদ হাওলাদার, ২০নং ওয়ার্ড আওয়ামী লীগের সাবেক সভাপতি মনির, মহানগর যুবলীগের সদস্য মিজানুর রহমান মিল্টনসহ সামাজিক ও রাজনৈতিক নেতাকর্মীরা।

#

আসিফ/নাইচ/রফিকুল/আব্বাস/২০২১/১৮৩৬ ঘণ্টা

তথ্যবিবরণী                                                          

                             নম্বর : ৩৭৫৬ 

অভ্যন্তরীণ নৌযানের ৬০% যাত্রী ভাড়া বৃদ্ধি সংক্রান্ত আদেশ বাতিল    
ঢাকা, ২৬ শ্রাবণ (১০ আগস্ট) : 

করোনা ভাইরাস সংক্রমণকালীন অভ্যন্তরীণ নৌপথে যাত্রীবাহী নৌযান ধারণ ক্ষমতার ৫০% যাত্রী নিয়ে চলাচলের লক্ষ্যে ৬০% যাত্রী ভাড়া বৃদ্ধি সংক্রান্ত বাংলাদেশ অভ্যন্তরীণ নৌপরিবহন কর্তৃপক্ষের (বিআইডব্লিউটিএ) ১ এপ্রিল ২০২১ এর আদেশের কার্যকারীতা  বাতিল করা হয়েছে।

অভ্যন্তরীণ নৌযানের যাত্রী ভাড়া সংক্রান্ত বিআইডব্লিউটিএ'র ২৩ এপ্রিল ২০১৩ সালে জারিকৃত আদেশ আগামী ১১ আগস্ট ২০২১ থেকে পুনরায় কার্যকর হবে। বিআইডব্লিউটিএ আজ এ সংক্রান্ত এক আদেশ জারি করেছে।
#

তথ্যবিবরণী                                                          

                             নম্বর : ৩৭৫৭ 

ঝিনাইদহ জেলায় অসহায় মানুষের মাঝে ত্রাণ বিতরণ অব্যাহত
ঢাকা, ২৬ শ্রাবণ (১০ আগস্ট) : 

কোভিড-১৯ এর সংক্রমণ প্রতিরোধে চলমান কঠোর লকডাউনের মধ্যে আজ ঝিনাইদহ জেলাতে ঝিনাইদহ জেলা প্রশাসন ও সোনালী ব্যাংক লিমিটেড, ঝিনাইদহের যৌথ উদ্যোগে কিন্ডারগার্টেন স্কুলের শিক্ষক ও কর্মচারীদের মধ্যে অর্থ সহায়তা প্রদান করা হয়।

সকালে ঝিনাইদহ জেলা প্রশাসকের কার্যালয়ে ৪৫ টি কিন্ডারগার্টেন স্কুলের ৩ শত ৬২ জন শিক্ষকের প্রত্যেককে ২ হাজার টাকা এবং ৫০ জন কর্মচারীর প্রত্যেককে ১ হাজার টাকা মোট সাত লাখ চুয়াত্তর হাজার টাকা বিতরণ করা হয়।  জেলা প্রশাসক ঝিনাইদহ মোঃ মজিবর রহমান এ সহায়তা বিতরণ করেন। 

#

দীপংকর/জাহাঙ্গীর/নাইচ/রফিকুল/আব্বাস/২০২১/১৮২২ ঘণ্টা

তথ্যবিবরণী                                                          

                                           নম্বর : ৩৭৫৫ 

কোল্ডস্টোরেজ এসোসিয়েশন আলু বিক্রিতে  সহযোগিতা চান কৃষিমন্ত্রীর
ঢাকা, ২৬ শ্রাবণ (১০ আগস্ট) : 
  
কৃষিমন্ত্রী ড. মোঃ আব্দুর রাজ্জাকের সাথে আজ এফবিসিসিআই ও বাংলাদেশ কোল্ডস্টোরেজ এসোসিয়েশনের প্রতিনিধদল সচিবালয়ে সাক্ষাৎ করেন। 
 
 কোল্ডস্টোরেজ এসোসিয়েশনের প্রতিনিধদল কোল্ডস্টোরেজে মজুতকৃত ও উদ্বৃত্ত আলু বিক্রিতে কৃষিমন্ত্রীর সহযোগিতা কামনা করেন। তারা বলেন, চলতি ২০২১ মৌসুমে ১ কোটি ১০ লাখ মেট্রিক টন আলু উৎপাদিত হয়েছে। বিপরীতে দেশে আলুর চাহিদা ৮৫-৯০ লাখ মেট্রিক টন। এর ফলে প্রায় ২০ লাখ টন আলু উদ্বৃত্ত রয়েছে। এবছর প্রায় ৪০০ হিমাগারে ৫৫ লাখ টন খাবার আলু, বীজ আলু ও রপ্তানিযোগ্য আলু সংরক্ষিত আছে। বর্তমানে আলুর বাজারদর কম। সংরক্ষিত আলু বাজারজাত না করতে পারলে বিপুল পরিমাণ আলু অবিক্রিত থাকার সম্ভাবনা দেখা দিবে।
 
গতবছরের মতো এবছরও ত্রাণসহ বিভিন্ন সরকারি কাজে আলু বিতরণের দাবি জানিয়ে প্রতিনিধিদল বলেন, সরকারিভাবে ক্রয় করে ত্রাণ, কাবিখা, ভিজিএফ, ওএমএস, রোহিঙ্গাদের মধ্যে এবং আইনশৃঙ্খলা বাহিনীর রেশনে আলু বিতরণ করলে উদ্বৃত্ত আলুর সুষ্ঠু ব্যবহার সম্ভব।
 
এসময় কৃষিমন্ত্রী বলেন, গতবছর করোনার শুরুর দিকে আমরা বিভিন্ন ত্রাণ কাজে, রোহিঙ্গাদের মধ্যে ও রেশনে আলু বিতরণের উদ্যোগ গ্রহণ করেছিলাম। এর ফলে আলুর ব্যবহার অনেক বেশি হয়েছিল এবং শেষদিকে আলুর দাম নিয়ন্ত্রণের বাইরে চলে গিয়েছিল। এবছর উদ্বৃত্ত আলুর বাজারজাতের জন্য উচ্চপর্যায়ে কথা বলে প্রয়োজনীয় ব্যবস্থা গ্রহণ করা হবে।
 
মন্ত্রী আরো বলেন, আলুর সুষ্ঠু বাজারজাতে স্থানীয় বাজারের পাশাপাশি রপ্তানি বৃদ্ধি করতে হবে। সেটি বিবেচনায় নিয়ে আলুর রপ্তানি বৃদ্ধিতে  প্রচেষ্টা চলছে। আগামীতে আলুর রপ্তানি অনেক বৃদ্ধি পাবে।  
সাক্ষাৎকালে এফবিসিসিআই’র সিনিয়র সহসভাপতি মোস্তফা আজাদ চৌধুরী, কোল্ডস্টোরেজ এসোসিয়েশনের চেয়ারম্যান মোশারফ হোসেন পুষ্টি, ভাইস প্রেসিডেন্ট ইসতিয়াক আহমেদ, ময়নাকুটি কোল্ডস্টোরেজের চেয়ারম্যান সরোয়ার হোসেন ও ব্যবস্থাপনা পরিচালক নুর মোহাম্মদ প্রমুখ উপস্থিত ছিলেন।
 
 #

কামরুল/নাইচ/রফিকুল/আব্বাস/২০২১/ ঘণ্টা

                                                   নম্বর : ৩৭৫৪ 

তীব্র স্রোতের কারণে শিমুলিয়া-বাংলাবাজার নৌরুটে ফেরিতে ভারী যানবাহন চলাচল বন্ধ থাকবে    

ঢাকা, ২৬ শ্রাবণ (১০ আগস্ট) :


পদ্মা নদীতে স্রোতের তীব্রতা নিয়ন্ত্রণে না আসা পর্যন্ত মুন্সিগঞ্জের শিমুলিয়া এবং মাদারীপুরের বাংলাবাজার নৌরুটে চলাচলকারি ফেরিতে ভারী যানবাহন (যাত্রীবাহী এবং পণ্যবাহী) চলাচল বন্ধ থাকবে। শুধু ছোট হালকা যানবাহন (প্রাইভেট কার, এম্বুলেন্স ও মাইক্রোবাস) চলাচল করবে। বিকল্প ব্যবস্থা হিসেবে ভারী যানবাহন (যাত্রীবাহী এবং পণ্যবাহী) মানিকগঞ্জের পাটুরিয়া- রাজবাড়ীর দৌলতদিয়া এবং চাঁদপুরের হরিণা ও শরীয়তপুরের আলুবাজার নৌরুটে ফেরিতে চলাচল করবে। আজ থেকেই এ নির্দেশনা কার্যকর হবে।


নৌপরিবহন প্রতিমন্ত্রী খালিদ মাহমুদ চৌধুরী আজ মন্ত্রণালয়ের সভাকক্ষে বিআইডব্লিউটিসি এবং বিআইডব্লিউটিএ’র ঊর্ধ্বতন কর্মকর্তাদের সাথে তদন্ত কমিটির সুপারিশ নিয়ে আলোচনা বৈঠক শেষে এসব কথা বলেন। এসময় অন্যান্যের মধ্যে নৌপরিবহন মন্ত্রণালয়ের সচিব মোহাম্মদ মেজবাহ্ উদ্দিন চৌধুরী, বিআইডব্লিউটিসি’র চেয়ারম্যান সৈয়দ মোঃ তাজুল ইসলাম এবং বিআইডব্লিউটিএ’র চেয়ারম্যান কমডোর গোলাম সাদেক উপস্থিত ছিলেন।


খালিদ মাহমুদ চৌধুরী বলেন, পদ্মা সেতু আমাদের মর্যাদার স্থাপনা; আত্মসম্মানের অনুভূতি। এ সেতুর পিলারের সাথে ফেরির সংঘর্ষের ঘটনায় আমরা বিব্রত ও দুঃখিত। এটি আমাদের জন্য উৎকণ্ঠার বিষয়। পদ্মা সেতুতে আঘাত মানে আমাদের হৃদয়ের মধ্যে আঘাত। বার বার হৃদয় ক্ষত হোক, সেটা চাইনা। 

পদ্মা সেতুর পিলারের সাথে ‘ফেরি জাহাঙ্গীরের’ সংঘর্ষের ঘটনা তদন্তে পাঁচ সদস্যের কমিটি গঠন


নির্মাণাধীন পদ্মা বহুমুখী সেতুর ১০ নম্বর পিলারের সাথে ‘রো-রো ফেরি বীরশ্রেষ্ঠ জাহাঙ্গীর’ এর ধাক্কা লাগার ঘটনা তদন্তে পাঁচ সদস্যের কমিটি গঠন করেছে বাংলাদেশ অভ্যন্তরীণ নৌপরিবহন কর্পোরেশন (বিআইডব্লিউটিসি)। কমিটিকে তিন দিনের মধ্যে বিআইডব্লিউটিসি’র চেয়ারম্যানের নিকট রিপোর্ট দিতে বলা হয়েছে।


বিআইডব্লিউটিসি’র পরিচালক (কারিগরি) মোঃ রাশেদুল ইসলাম কমিটির আহ্বায়ক। কমিটির অন্য সদস্যরা হলেন-বিআইডব্লিউটিসির জিএম (মেরিন) ক্যাপ্টেন মুহাম্মদ হাসেমুর রহমান চৌধুরী, বিআইডব্লিউটিএ'র পরিচালক (নৌসংরক্ষণ ও পরিচালন) এম শাহজাহান, এজিএম (ইঞ্জিনিয়ারিং) মোঃ রুবেলুজ্জামান এবং এজিএম (মেরিন) আহমেদ আলী ।

বিআইডব্লিউটিসি গতরাতে এ সংক্রান্ত আদেশ জারি করেছে।

 ‘ফেরি জাহাঙ্গীর’ এর ভারপ্রাপ্ত মাস্টার ও হুইল সুকানী বরখাস্ত


মুন্সিগঞ্জের শিমুলিয়া-মাদারীপুরের বাংলাবাজার রুটে চলচলারত 'রো-রো ফেরি বীরশ্রেষ্ঠ জাহাঙ্গীর' সঠিকভাবে পরিচালনায় ব্যর্থ হওয়ায় উক্ত ফেরির ভারপ্রাপ্ত মাস্টার মোঃ দেলোয়ারুল ইসলাম এবং হুইল সুকানী মোঃ আবুল কালাম আজাদকে গতকাল সাময়িকভাবে বরখাস্ত করা হয়েছে। বিআইডব্লিউটিসি গতরাতে এ সংক্রান্ত আদেশ জারি করেছে।

#

জাহাঙ্গীর/নাইচ/রফিকুল/আব্বাস/২০২১/১৭৫১ ঘণ্টা

তথ্যবিবরণী                                                                                               নম্বর : ৩৭৫৩
টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া

ঢাকা, ২৬ শ্রাবণ (১০ আগস্ট) : 

সরকারি-বেসরকারি টিভি চ্যানেলসহ সকল ইলেকট্রনিক মিডিয়ায় নিম্নোক্ত বিষয়টি স্ক্রল আকারে প্রচারের জন্য অনুরোধ করা হলো :   


মূলবার্তা : 

তথ্য অধিদফতরের উদ্যোগে আগামীকাল চালু হচ্ছে ‘বঙ্গবন্ধু ই-কর্নার’। ওয়েবসাইট ঠিকানা www.pidphotoexhibition.com। তথ্য অধিদফতরে মূল ওয়েবসাইট www.pressinform.gov.bd এবং ফেসবুক আইডি PID BD, ফেসবুক পেজ PID থেকেও দেখা যাবে এই কর্নার।    
#
পরীক্ষিৎ/অনসূয়া/জসীম/আসমা/২০২১/১৬৩০ ঘণ্টা 

                                 নম্বর : ৩৭৫২ 

ডিজিটাল বাংলাদেশ মানে বঙ্গবন্ধুর সোনার বাংলা প্রতিষ্ঠার প্রত্যয়ী অঙ্গিকার 

                                                                        - মোস্তাফা জব্বার                                                                               
ঢাকা, ২৬ শ্রাবণ (১০ আগস্ট) :

ডাক ও টেলিযোগাযোগ মন্ত্রী মোস্তাফা জব্বার বলেছেন, দেশের তরুণ জনগোষ্ঠীর মেধা, দক্ষতা ও সৃজনশীলতা কাজে লাগাতে পারলে বাংলাদেশ চতুর্থ শিল্পবিপ্লবে নেতৃত্ব দিবে। আজকের তরুণ প্রজন্ম ডিজিটাল দক্ষতা নিয়ে বেড়ে ওঠছে। তাদের ডিজিটাল শিক্ষা দিতে হবে। তিনি বলেন, ডিজিটাল বাংলাদেশ মানে বঙ্গবন্ধুর সোনার বাংলা প্রতিষ্ঠার প্রত্যয়ী অঙ্গিকার। এরই ধারাবাহিকতায় বাংলাদেশ বিশ্বে অনুকরণীয় দৃষ্টান্ত স্থাপন করেছে।

মন্ত্রী গতকাল রাতে ঢাকায় ইনস্টিটিউট অভ চার্টার্ড অ্যাকাউন্টেন্স, বাংলাদেশ (আইসিএবি)-এর উদ্যোগে ‘অটোমেশন অব সি এ এক্সামিনেশন সিস্টেম সফটওয়্যারের ভার্চুয়াল উদ্বোধন অনুষ্ঠানে প্রধান অতিথির বক্তৃতায় এসব কথা বলেন।

মন্ত্রী নিরীক্ষা কার্যক্রমে প্রযুক্তির গুরুত্ব তুলে ধরে বলেন, ডিজিটালাইজেশনের এই যুগে পেশাগত কারণে প্রযুক্তির সঙ্গে তাল মিলিয়ে চার্টার্ড অ্যাকাউন্টেন্টদের নিরীক্ষার সর্বাধুনিক পদ্ধতি সম্পর্কে অবগত থাকতে হবে।বিভিন্ন ধরনের সফটওয়্যার অ্যাপ্লিকেশন এবং প্রযুক্তি ব্যবহারে তাদের দক্ষতা অর্জন অপরিহার্য উল্লেখ করে কম্পিউটারে বাংলা সফটওয়্যারের জনক মোস্তাফা জব্বার বলেন, জাতির পিতা বেতবুনিয়ায় ভূ-উপগ্রহ কেন্দ্র প্রতিষ্ঠা, টিএন্ডটি বোর্ড গঠন, আন্তর্জাতিক টেলিকমিউনিকেশন্স ও ইউনিভার্সেল পোস্টাল ইউনিয়নের সদস্য পদ অর্জন এবং প্রাথমিক শিক্ষাকে জাতীয়করণের মধ্য দিয়ে ডিজিটাল বাংলাদেশ প্রতিষ্ঠার বীজ বপন করে গেছেন। প্রধানমন্ত্রী শেখ হাসিনা তাঁর ভিশনারি নেতৃত্বের মাধ্যমে সেটি মহীরূহে রূপান্তর করেছেন। 

কম্পিউটার প্রযুক্তি বিকাশের অগ্রদূত মোস্তাফা জব্বার সফটওয়্যারের মাধ্যমে পরীক্ষা গ্রহণে আইসিএবির উদ্যোগকে অন্যদের জন্য একটি অনুকরণীয় উদাহরণ উল্লেখ করে বলেন, কোভিড পরিস্থিতিতে  শিক্ষাক্ষেত্রে এই সফটওয়্যারটি জাতীয় এবং আন্তর্জাতিক পরিমন্ডলে কাজে লাগানো সম্ভব।

অনুষ্ঠানে আইসিএবির প্রেসিডেন্ট মাহমুদউল হাসান খসরু এফসিএ, আইসিএবির ভাইস প্রেসিডেন্ট মো: আবদুল কাদের জোয়ার্দার এফসিএ এবং আইসিএবি কর্মকর্তা স্বদেশ রঞ্জন সাহা প্রমুখ বক্তব্য রাখেন। অনুষ্ঠানে মূল প্রবন্ধ উপস্থাপন করেন আইসিএবির ভাইস প্রেসিডেন্ট মারিয়া হাওলাদার এফসিএ। 


অনুষ্ঠানে জানানো হয় যে আইসিএবি ডিজিটাইজেশনের জন্য ১৯টি প্রকল্প হাতে নিয়েছে যার শতকরা ৭৫ ভাগ বাস্তবায়িত হয়েছে। মন্ত্রী সংস্থাটির এই প্রচেষ্টাকে স্বাগত জানিয়ে চার্টার্ড একাউন্টেন্সিসহ পুরো প্রতিষ্ঠানটিকে ডিজিটাল করার আহ্বান জানান।
#
শেফায়েত/অনসূয়া/পরীক্ষিৎ/জসীম/আসমা/২০২১/১৬৩০ ঘণ্টা

তথ্যবিবরণী                                                                                                                  নম্বর : ৩৭৫১  

তথ্য অধিদফতরের উদ্যোগ

 ‘বঙ্গবন্ধু ই-কর্নার’ উদ্বোধন আগামীকাল 
সচিবালয় ক্লিনিক প্রাঙ্গণে চলবে আলোকচিত্র প্রদর্শনী 
ঢাকা, ২৬ শ্রাবণ (১০ আগস্ট) :


জাতীয় শোক দিবস এবং স্বাধীনতার মহান স্থপতি জাতির পিতা বঙ্গবন্ধু শেখ মুজিবুর রহমান এর ৪৬তম শাহাদতবার্ষিকী উপলক্ষ্যে তথ্য অধিদফতর-এর উদ্যোগে আগামীকাল থেকে চালু করতে যাচ্ছে ‘বঙ্গবন্ধু ই-কর্নার’। পাশাপাশি সচিবালয় ক্লিনিক ভবন প্রাঙ্গণে বঙ্গবন্ধুর জীবন ও কর্মের ওপর ‘আলোকচিত্র, ডিজিটাল ডিসপ্লে বোর্ড এবং সংবাদপত্রে বঙ্গবন্ধু’ শীর্ষক প্রদর্শনীর আয়োজন করা হয়েছে।  


তথ্য ও সম্প্রচার মন্ত্রী ড. হাছান মাহ্‌মুদ আগামীকাল সকাল ১১টায় সচিবালয়ে এই প্রদর্শনীর উদ্বোধন করবেন। তথ্য ও সম্প্রচার প্রতিমন্ত্রী ডা. মোঃ মুরাদ হাসান এবং মন্ত্রণালয়ের সচিব মোঃ মকবুল হোসেন অনুষ্ঠানে বিশেষ অতিথি হিসেবে উপস্থিত থাকবেন। 


সচিবালয়ের ক্লিনিক ভবন প্রাঙ্গণে এ প্রদর্শনী ১৭ আগস্ট পর্যন্ত চলবে। 


‘বঙ্গবন্ধু ই-কর্নার’ এ থাকছে বঙ্গবন্ধুর জীবন ও কর্মের ওপর স্থির আলোকচিত্র, ভিডিও কনটেন্ট। আরো থাকছে মুজিববর্ষ উপলক্ষ্যে তথ্য অধিদফতরের প্রচারিত বিশিষ্টজনদের লেখা ফিচার, মুজিববর্ষ উপলক্ষ্যে প্রকাশিত ই-পোস্টার, বিভিন্ন সময়ের বঙ্গবন্ধুর ভাষণ নিয়ে পৃথক মেনু। এর ওয়েবসাইট www.pidphotoexhibition.com। তথ্য অধিদফতরে মূল ওয়েবসাইট www.pressinform.gov.bd এবং ফেসবুক আইডি PID BD থেকেও এই ডিজিটাল প্রদর্শনী বিশ্বের যে কোন স্থান থেকে যে কেউ  দেখতে পারবেন।  

#

অনসূয়া/পরীক্ষিৎ/জসীম/আসমা/২০২১/১১৩০ ঘণ্টা
তথ্যবিবরণী  



                                                                            নম্বর : ৩৭৫০

একনেক এ ১০ টি প্রকল্প অনুমোদন

ঢাকা, ২৬ শ্রাবণ (১০ আগস্ট) :


জাতীয় অর্থনৈতিক পরিষদের নির্বাহি কমিটি (একনেক) প্রায় ৭ হাজার ৯৮৫ কোটি ৫১ লাখ টাকা ব্যয় সম্বলিত ১০ টি প্রকল্প অনুমোদন করেছে। এর মধ্যে সরকারি অর্থায়ন ৬ হাজার ৬৬০ কোটি ২৯ লাখ টাকা, সংস্থার নিজস্ব অর্থায়ন ১৩৭ কোটি ০৯ লাখ টাকা এবং বৈদেশিক ঋণ ১ হাজার ১৮৮ কোটি ১৩ লাখ টাকা। 

প্রধানমন্ত্রী এবং একনেক-এর চেয়ারপারসন শেখ হাসিনার সভাপতিত্বে আজ গণভবনের সাথে সংযুক্ত হয়ে ভিডিও কনফারেন্সিং-এর মাধ্যমে শেরে বাংলা নগরস্থ এনইসি সম্মেলন কক্ষে অনুষ্ঠিত একনেক-এর সভায় এ অনুমোদন দেওয়া হয়েছে।


অনুমোদিত প্রকল্পসমূহ হলো: সড়ক পরিবহন ও সেতু মন্ত্রণালয়ের দু’টি প্রকল্প যথাক্রমে ‘জরাজীর্ণ, অপ্রশস্ত ও গুরুত্বপূর্ণ পয়েন্টে বিদ্যমান বেইলি ও অন্যান্য ঝুঁকিপূর্ণ সেতু প্রতিস্থাপন প্রকল্প (রংপুর জোন)’ প্রকল্প এবং ‘বাগেরহাট-রামপাল-মংলা জেলা মহাসড়ক যথাযথ মান ও প্রশস্ততায় উন্নয়ন’ প্রকল্প; ডাক, টেলিযোগাযোগ ও তথ্যপ্রযুক্তি মন্ত্রণালয়ের ‘গ্রাম পর্যায়ে টেলিটকের নেটওয়ার্ক সম্প্রসারণ এবং ৫জি সেবা প্রদানে নেটওয়ার্ক আধুনিকায়ন’ প্রকল্প; তথ্য ও সম্প্রচার মন্ত্রণালয়ের ‘দেশি ও বিদেশি উৎস থেকে মুক্তিযুদ্ধের অডিও ভিজ্যুয়াল দলিল সংগ্রহ ও সংরক্ষণ এবং বাংলাদেশ ফিল্ম আর্কাইভের সক্ষমতা বৃদ্ধি’ প্রকল্প; স্থানীয় সরকার, পল্লী উন্নয়ন ও সমবায় মন্ত্রণালয়ের ৩টি প্রকল্প যথাক্রমে ‘চর ডেভেলপমেন্ট এন্ড সেটেলমেন্ট প্রজেক্ট-৪ (অতিরিক্ত অর্থায়ন)(এলজিইডি অংশ)’ প্রকল্প; ‘ঢাকা জেলার কেরানীগঞ্জ উপজেলার গুরুত্বপূর্ণ সড়ক উন্নয়ন’ প্রকল্প এবং ‘পল্লী জীবিকায়ন প্রকল্প-৩য় পর্যায়’ প্রকল্প; পানি সম্পদ মন্ত্রণালয়ের ‘কুড়িগ্রাম জেলার মধ্য দিয়ে প্রবাহিত দুধকুমার নদী ব্যবস্থাপনা ও উন্নয়ন’ প্রকল্প; মৎস্য ও প্রাণিসম্পদ মন্ত্রণালয়ের ‘উপকূলীয় চরাঞ্চলে সমন্বিত প্রাণিসম্পদ উন্নয়ন (১ম সংশোধিত)’ প্রকল্প; এবং বিদ্যুৎ, জ্বালানী ও খনিজ সম্পদ মন্ত্রণালয়ের ‘সোলার পার্ক, জামালপুর এ মাদারগঞ্জ ১০০ মেগাওয়াট সৌর বিদ্যুৎ কেন্দ্র নির্মাণ’ প্রকল্প।

পরিকল্পনা মন্ত্রী এম এ মান্নান; কৃষিমন্ত্রী মোঃ আব্দুর রাজ্জাক; তথ্য ও সম্প্রচার মন্ত্রী ড. হাছান মাহমুদ; স্থানীয় সরকার মন্ত্রী মোঃ তাজুল ইসলাম; শিল্পমন্ত্রী নূরুল মজিদ মাহমুদ হুমায়ূন; স্বাস্থ্যমন্ত্রী জাহিদ মালেক; মৎস্য ও প্রাণিসম্পদ মন্ত্রী শ. ম. রেজাউল করিম, পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন এবং সংশ্লিষ্ট মন্ত্রী ও প্রতিমন্ত্রীগণ সভার কার্যক্রমে অংশগ্রহণ করেন।

সভায় মন্ত্রিপরিষদ সচিব, প্রধানমন্ত্রীর মুখ্য সচিব, এসডিজি’র মুখ্য সমন্বয়ক; পরিকল্পনা কমিশনের সদস্যবৃন্দ, সংশ্লিষ্ট মন্ত্রণালয়সমূহের সচিব এবং ঊর্ধ্বতন কর্মকর্তাগণ উপস্থিত ছিলেন।

#

শাহেদুর/অনসূয়া/পরীক্ষিৎ/জসীম/কুতুব/২০২১/১৫১৫ ঘণ্টা

তথ্যবিবরণী                                                          


                                 নম্বর : ৩৭৪৯

জাতীয় শোক দিবসে পতাকা অর্ধনমিতভাবে উত্তোলন করার নিয়ম

ঢাকা, ২৬ শ্রাবণ (১০ আগস্ট) :


১৫ আগস্ট স্বাধীনতার মহান স্থপতি জাতির পিতা বঙ্গবন্ধু শেখ মুজিবুর রহমানের শাহাদত বার্ষিকী ও জাতীয় শোক দিবসে সরকারি, আধা-সরকারি, স্বায়ত্তশাসিত প্রতিষ্ঠান, শিক্ষাপ্রতিষ্ঠান, বেসরকারি ভবন ও বিদেশস্থ বাংলাদেশ মিশন সমূহে জাতীয় পতাকা অর্ধনমিত থাকবে।


সূর্যোদয়ের সাথে সাথে জাতীয় পতাকা উত্তোলনকালে পতাকাটি প্রথমে সোজাভাবে দণ্ডায়মান পতাকা দণ্ডে রশির সাহায্যে পতাকা দণ্ডের মাথা পর্যন্ত উত্তোলন করতে হবে। এরপর দণ্ডের মাথা থেকে পতাকার প্রস্থের সমান নিচে নামিয়ে পতাকাটি বাঁধতে হবে।


দিনশেষে পতাকাটি নামানোর সময় আবার দণ্ডের মাথা পর্যন্ত উত্তোলন করতে হবে এবং তারপর ধীরে ধীরে নামাতে হবে।


পতাকা বিধিতে বলা হয়েছে, পতাকার রং হবে গাঢ় সবুজ এবং সবুজের ভিতরে একটি লাল বৃত্ত থাকবে। জাতীয় পতাকার মাপ হবে 10©x6© দৈর্ঘ্য ও প্রস্থের আয়তাকার ক্ষেত্রের গাঢ় সবুজ রঙের মাঝে লাল বৃত্ত এবং বৃত্তটি পতাকার দের্ঘ্যের এক-পঞ্চমাংশ ব্যাসার্ধবিশিষ্ট হবে। ভবনে উত্তোলনের জন্য পতাকার তিন ধরনের মাপ হচ্ছে 10©x6©, 5©x3© এবং 2.5©x1.5©। 

ছেঁড়া বা বিবর্ণ জাতীয় পতাকা উত্তোলন করা যাবে না। মানসম্মত কাপড়ে যথানিয়মে তৈরি জাতীয় পতাকা উত্তোলন করতে হবে।

তথ্যবিবরণী                                                                                                                             নম্বর : ৩৭৪৮ 

ডেঙ্গু মোকাবিলায় পরামর্শ
ঢাকা, ২৬ শ্রাবণ (১০ আগস্ট) :

ডেঙ্গু নিয়ে আতঙ্কিত না হয়ে সতর্ক থেকে পরিবেশ পরিচ্ছন্নতার ওপর নজর দিতে বিশ্ব স্বাস্থ্য সংস্থা ও স্বাস্থ্য অধিদফতর পরামর্শ দিয়েছে। ডেঙ্গুর প্রকোপ মোকাবিলায় নিম্নলিখিত বিষয়গুলোর প্রতি লক্ষ্য রাখতে তারা আহ্বান জানিয়েছে।


ডেঙ্গুর লক্ষণ



শরীরের তাপমাত্রা ১০৪ ডিগ্রি হওয়ার পাশাপাশি নিম্নের ২টি লক্ষণ দেখা দিলে ডেঙ্গু সন্দেহে নিকটস্থ চিকিৎসকের পরামর্শ নিতে হবে।


• 
তীব্র মাথা ব্যথা; • চোখের পেছনে ব্যথা; • শরীরের পেশি ও জয়েন্টসমূহে ব্যথা; 


• 
বার বার বমি করার প্রবণতা; • নাসিয়া গ্ল্যান্ড ফুলে যাওয়া;• শরীরে র‌্যাশ ওঠা।

তীব্র ডেঙ্গুর লক্ষণ (ডেঙ্গু হওয়ার ৩ থেকে ৭ দিন পর হতে পারে)

· শরীরের তাপমাত্রা অস্বাভাবিক কমে যাওয়া; তীব্র পেট ব্যথা; 
· ক্রমাগত বমি করা; বমির সাথে রক্ত যাওয়া; ঘন ঘন শ্বাস নেওয়া; 
· শরীরে অবসাদ বোধ করা; অস্থিরতা বোধ করা;
ব্যক্তিগত সতর্কতা 

· ঘরের বা অফিসের বা কর্মস্থলের জানালা সবসময় বন্ধ রাখতে হবে;

· মশার কামড় থেকে বাঁচতে যতটা সম্ভব শরীর ঢেকে রাখতে পারে এমন পোশাক পরিধান করতে হবে;

কমিউনিটির সচেতনতা বৃদ্ধি

· পরিবার, প্রতিবেশী এবং কমিউনিটির মধ্যে ডেঙ্গু রোগ প্রতিরোধে সচেতনতা বাড়াতে হবে;

· পাশাপাশি পরিচ্ছন্নতা অভিযানে সকলকে সরাসরি যুক্ত হওয়ার জন্য সচেষ্ট হতে হবে;

মশার প্রজনন রোধে নিয়মিত পরিবেশ পরিচ্ছন্নতার তদারকি প্রয়োজন। এসময় অবশ্যই নিম্নলিখিত কাজগুলো করতে হবে :

· ঘরে এবং আশেপাশে যে কোন পাত্রে বা জায়গায় জমে থাকা পানি তিনদিন পরপর ফেলে দিলে এডিস মশার লার্ভা মরে যাবে।

· ব্যবহৃত পাত্রের গায়ে লেগে থাকা মশার ডিম অপসারণে পাত্রটি ঘষে ঘষে পরিস্কার করতে হবে।

· মনে রাখতে হবে ফুলের টব, প্লাস্টিকের পাত্র, পরিত্যক্ত টায়ার, প্লাস্টিকের ড্রাম, মাটির পাত্র, বালতি, টিনের কৌটা, ডাবের খোসা বা নারিকেলের মালা, কন্টেইনার, মটকা, ব্যাটারি সেল ইত্যাদিতে এডিস মশা ডিম পাড়ে।

· পানি যাতে না জমে  সেজন্য অব্যবহৃত পানির পাত্র ধ্বংস করতে হবে অথবা উল্টে রাখতে হবে।

· দিনে অথবা রাতে ঘুমানোর সময় অবশ্যই মশারি ব্যবহার করতে হবে।

· ডেঙ্গু ও চিকুনগুনিয়া হলে নিকটস্থ স্বাস্থ্য কেন্দ্রে দ্রুত যোগাযোগ করতে হবে।

